
(nr. 3-2020) 
 
 

Surses: igl cumegn vot privatisar la rezgia communala a Tinizong 

 

Igl menaschi dalla rezgia communala a Tinizong na so betg neir mano da moda 

rentabla an sia furma e grondezza actuala. A chella conclusiun vign en’analisa digl 

travagl dalla rezgia dada an incumbensa dalla suprastanza communala. Per porscher 

tuttegna anavant igls sarvetschs ed igls products d’ena rezgia an Surses, ò la 

suprastanza communala decidia da privatisar la rezgia. La firma Uffer SA ò da prancepi 

interess da surpiglier igl areal dalla rezgia an dretg da biagier per sviluppar ordlonder 

en center logistic modern da lenna massiva. I na vign a dar nignas relaschedas da 

persunal.  

 

Igls davos onns ins ò betg savia contanscher resultats da gestiun positivs cun la rezgia 

communala. Ultra da chegl ègl adegna pi grev da cattar persunal digl rom qualifitgia. 

Fluctuaziuns naturalas da persunal perveia da vigliadetna vignan ad accentuar chella situaziun 

igls proxims onns. Perchegl è la suprastanza sa santeida intimada da far partratgs sur digl 

avigneir dalla rezgia communala. En biro d’inschignier per tecnica da lenn cumpetent è nia 

incumbenso d’analisar igl travagl. Chella analisa ò musso treis scenaris pigl futur: 1. redutgier 

la rezgia ad en travagl minimal; 2. modernisar la rezgia e la metter an en stadi dalla tecnica 

d’ozande. Tot tenor grad da modernisaziun fissan necessarias investiziuns anfignen ca. 

775'000.00 fr.; schiglio 3. sarar igl travagl actual e domiciliier en’interpresa d’economia da lenna. 

Ord vista economica fiss igl davos scenari pigl cumegn la schliaziun la pi franca. Las prestaziuns 

da sarvetsch ed igls products tradiziunals d’ena rezgia fissan sieros er agl avigneir, la vendita da 

lenna radonda or digl gôt communal garanteida ed agl cumegn resultessan nigns costs 

d’investiziun.  

 

Uffer SA ò da prancepi interess da surpiglier igl areal dalla rezgia an dretg da biagier 

Cotras tgi igl cumegn na so betg contanscher las fegnameiras operativas ord atgna forza, ò la 

suprastanza decidia, da privatisar igl travagl dalla rezgia e da ceder l’antiera parcella dalla rezgia 

a Tinizong an dretg da biagier ad en’interpresa privata. An discurs ò l’interpresa indigena Uffer 

SA musso interess da surpiglier igl areal dalla rezgia an dretg da biagier e da manar en center 

logistic modern da lenna massiva. An chest connex è betg anc cler, schi igl travagl vign integro 

ainten la Uffer SA u schi la firma vign a fundar persiva en’interpresa nova. Cun igl pass ad en 

producent da lenna massiva ed igls camps strategics d’activitad correspondents, niss la Uffer SA 

a sarar la cadagna regiunala da lenna e contribueir cotras fermamaintg ad ena tgira persistenta 

digls gôt digl cumegn da Surses. Per examinar communablamaintg las fegnameiras aspiradas e 

per cattar soluziuns orientadas agl futur, è neida sottascretga cun la Uffer SA ena declaraziun 

d’intenziun. Sot la resalva, tgi la radunanza communala approvescha igl contract da dretg da 

biagier cun la Uffer SA, vignan fatgas las examinaziuns da detagls necessarias anfignen igl aton. 

Tar ena valetaziun positiva, niss la premaveira 2021 scumanzo da realisar igl project. 

 

Daple creaziun da valour ainten la regiun 

Cun la privatisaziun ed igl angrondamaint digl travagl dalla rezgia ad en center da lenna massiva 

cun elaboraziun ulterioura dalla lenna tagleda tar products cumpetitivs ed innovativs, vign er 

rinforzo igl menaschi forestal communal. Igl project ò numnadamaintg er la fegnameira, da 

generar cun igl gôt e la matergia prima «lenn» ena creaziun da valour pi gronda. Chegl betg igl 



 

davos a fundamaint d’en marketing pi intensiv sen la fiera e la qunantitad da lenna radonda 

razgeda pi ota. Igls responsabels digl sarvetsch forestal communal on collaboro tar l’elaboraziun 

dallas basas actualas e veian grond potenzial da sinergias an connex cun l’economisaziun e 

l’utilisaziun digl gôt. 

Avigneir digl persunal existent dalla rezgia  

Actualmaintg lavouran dus collaboratours ainten la rezgia. Schi ins vess da surdar igl travagl 

dalla rezgia alla Uffer SA, vign purschia ad els en’otra plazza ainfra igls sarvetschs tecnics digl 

cumegn u tgi els vignan surpiglias dalla firma privata. Chella dumonda è part integrala dallas 

tractativas currentas. Davert è er anc la dumonda, an tge furma tgi igl manader dalla rezgia cun 

sia experientscha da blers onns e sia gronda reit da clientella vign a sustigneir la Uffer SA. 

 

La radunanza communala tgi ò li l’antschatta fanadour, niro a dar la direcziun pigl avigneir digl 

project. Alloura on las votantas ed igls votants da decider davart igl contract da dretg da biagier 

necessari pigl antier areal dalla rezgia communala a Tinizong cun la Uffer SA. 

 

 

Ulteriouras infurmaziuns dat igl mastral Leo Thomann (telefonign 079 405 96 73) 

 

Tinizong, igls 23 da zarcladour 2020 

  


